
2 Juan
Juan tañi epu puwchi karta

Tüfachi karta apostol Juan tañi ka wiñome
wiriel. Tüfa mew Juan ayüley ñi yafültukuafiel
tati feyentulelu Cristo mew ka ñi feypiafiel tati pu
feyentulelu ñi kuñiwtukuwael ti pu koyla ngünen
kimeltufe mew, tati kimeltukenolu Cristo ñi rüf
dungu. Feychi mew miyawürkey rume fentren
kimeltufe, feymew Juan küme ngülamtufi tati pu
feyentulelu ñi feyentuñmanoafiel tati pu koyla
ngünen kimeltufe ñi dungu.

Tati rüf dungu ka tati piwkeyewün
1 Iñche, tati putrem fütache, wirileluwiyiñ

tüfachi karta ta eymün, Ngünechen tañi dullielchi
trokiñche ka kom tati konpaleyelu ta tüfey mew.
Kom eymün rüf dungu mew ta piwkeyewiyiñ.
Iñche no müten, welu ka femngechi kom tati
kimfilu ti rüfngechi dungu. 2 Piwkeyewiyiñ
ta eymün tati rüfngechi dungu ñi duam taiñ
niefiel ta piwke mew ka femngechi ta rumel
müleay ta iñchiñ mew. 3 Fey Chaw Ngünechen,
ka ñi Fotüm Jesucristo, eluaeymünmew ta eymün
kisu engu ñi piwkeyechen ka eluaeymünmew ñi
kutranduamyechen ka ti küme tüngün rüf dungu
mew ka piwkeyenmew.

4 Rumeñma ayüwün, pefilu iñche kiñekentu
tati pu che mülelu tami trokiñche mew ñi küme
puwtulen engün chumngechi ta feypiley Chaw
Ngünechen ñi werküelchi dungu mew. 5 Fey tüfa,

sakin pu peñi ka lamngen, llellipuwayiñ taiñ
welukonkechi piwkeyewael. Fey tüfa tamün
wirileluwfiel kiñe we werkün dungu no tati, tüfa
may taiñ llowelchi dungu llituka mew müten
allkütufilu ta iñchiñ. 6 Taiñ piwkeyewael, feley
taiñ mongeleael chumngechi ñi feypilen ta
Ngünechen ñi werkün dungu. Fey tati werkün
dungu, tamün rumel allkükeel, fey tüfa: feley
tamünwelukonkechi piwkeyewael.

Tati pu ngünenkachefe
7 Fey miyawi ta kom mapu püle pütrün

ngünenkachefe tati feyentunofilu ta Jesucristo
ñi miyawpan kiñe rüfngechi wentru reke. Tati
femngechi femngelu, fey tüfa ta ngünenkachefe
ka kayñetukefi ta Cristo. 8 Kuñiwtuwmün
ta eymün, femngechi tañi ngünanoael taiñ
dew amulnieelchi küdaw Ñidol mew, welu
may, taiñ llowael kom küme kullitun. 9 Iney
rume ta ayüle ñi welukünuñmayafiel Cristo
ñi kimeltun, müngeltunielafi ta Ngünechen,
welu tati amulelu Cristo tañi kimeltun mew,
piwkentukuniefi ta Ngünechen ka femngechi
piwkeyeñmafi tañi Fotüm. 10 Iney rume ta
witrankontuelmünmew ta eymün, fey yenienole
Cristo tañi rüfngechi kimeltun, llowkefilmün
ruka mew ka nütramkakefilmün rume. 11 Iney
rume küme llowfile tüfeychi che ka femngechi
kellukonay reke kisu engün tañi wesa dungu
mew.

Afpumum ti wewpin
12Pütrün dungu petu nien tamün feypiwafiel ta

eymün,welu karta mew ta feypilayan. Eluwkülen

tamün pewmeafiel femngechi taiñ nütramkawael,
ka femngechi taiñ fente küme ayüwael. 13 Tüfachi
trokiñche mew mülechi pu peñi, tüfa engün ta ka
femngechi Ngünechen ñi dullielchi pu che, fey
engün ta lemoria pifaleymünmew. Felepemay.*

* 1:13 Kiñeke kuyfiwirinmew ngelay: “Felepemay”.

